
ABSTRAK 
 

 

Tesis yang dihasilkan ini berkisar tentang  kajian kes yang memfokuskan tentang 
amalan kajian tindakan oleh guru sekolah menengah di negeri Sabah. Tujuan 
utama kajian ini adalah untuk meneroka tentang amalan kajian tindakan guru 
sekolah menengah di negeri Sabah terhadap pengembangan emansipasi guru 
untuk melakukan transformasi pengurusan pengajaran di bilik darjah. Kajian ini  
menggunakan reka bentuk kajian kes secara kualitatif dengan menggunakan teknik 
temu bual, pemerhatian dan analisis dokumen sebagai kaedah pengumpulan data. 
Kajian ini dikategorikan sebagai multisite studies kerana mempunyai kes dan 
tempat kajian yang lebih daripada satu. Kajian ini dianalisis dengan menggunakan 
teknik analisis dalam kes (Within-Case analysis) sebelum dianalisis semula secara 
bersilang kes (Cross-Case analysis). Data dianalisis menggunakan analisis Tematik 
(Thematic Analysis) yang mengenal pasti, menganalisis dan melaporkan corak tema 
dalam data. Penentuan sampel adalah berdasarkan reka bentuk persampelan 
bertujuan.  Kajian ini melibatkan tujuh orang guru yang bertugas di tujuh buah 
sekolah menengah di negeri Sabah. Dapatan kajian menunjukkan amalan kajian 
tindakan oleh guru mampu untuk mengembangkan emansipasi guru dan 
seterusnya melakukan transformasi pengurusan pengajaran di bilik darjah. Amalan 
kajian tindakan dapat merealisasikan transformasi pengurusan pengajaran guru di 
bilik darjah. dengan mempamerkan tentang keupayaan para guru untuk 
mempersoalkan tentang amalan sendiri, berfikir secara kritikal, menekankan nilai 
kesamarataan dan prinsip demokratik terhadap amalan masing-masing di bilik 
darjah. Walaupun emansipasi merupakan istilah yang abstrak tetapi dalam konteks 
kajian ini proses pengembangan emansipasi guru diterjemahkan menerusi 
maknanya secara konkrit dengan wujudnya transformasi pengurusan pengajaran 
oleh guru di bilik darjah. Apa yang pasti para guru yang mengamalkan kajian 
tindakan berupaya untuk merealisasikan transformasi pengurusan pengajaran 
masing-masing di bilik darjah sekaligus mengaplikasikan perubahan terhadap 
amalan seiring dengan arus globalisasi masa kini. 

 

Kata kunci :  Amalan Kajian tindakan, Emansipasi Guru, Transformasi Pengurusan  
Pengajaran, Mempersoalkan tentang amalan, Pemikiran Kritikal, Nilai 
Kesamarataan, Prinsip Demokratik. 

ABSTRACT 
 
 

EMANCIPATION OF SECONDARY SCHOOL TEACHER 
THROUGH ACTION REVIEW 

 

This case study research is focus on action research practises among secondary 
school teachers in Sabah. The main focus of this research is to investigate and to 
assess the action reasearch practises among secondary school teachers on 
expanding teachers’ emancipation in implementing the tranformation of teaching 
management practises in classroom. This study using qualitative interview 
techniques, observation and document analysis as data collection methods and was 
analysed using Within-Case analysis and Cross-Case analysis. Whilst, Thematic 
Analysis was used to investigate, to analyze and to report the pattern of theme in 
data collected. Sampling technic is based upon purposive sampling and selected 
seven secondary school teachers in Sabah. This research was categorized as 
multisite study with multiple sites.. Research finding revealed teachers’ action 
research practices could expanding teachers emancipation and applying teaching 
management transformation in classrom. Action research practises able to form 
their teaching management transformation in classroom to build critical thinking of 
teachers with the ability to question their own teaching practices in the classroom. 
The teachers were also able to encourage their equal values and democratic 
principle while applying changes with their practices in the classroom. Emancipation 
is an abstract terms but in this study, teachers’ emancipation is defined as practical 
action upon change in transformation of teaching management in the classroom. 
Hence, teahers who practising action reseach  able to build teaching management 
in classroom and applying changes on their own practises. 

. 

Key Words: action research practises, teacher emancipation, teaching 
management transformation, questioning their practises, critical 
thinking, Equality value, democratic principle  

BAB 1 

 

PENDAHULUAN 

 

 
1.1  Pengenalan 

Sistem pendidikan yang berorientasikan pembebasan perlu direalisasikan di sekolah 

untuk perubahan sosial dan keadilan sosial di bilik darjah bagi mengelak berlakunya 

eksploitasi, penindasan dan ketidakadilan sosial serta ketidaksamaan di bilik darjah 

(Ayers, 2004). Greene (1988) menyatakan kebebasan dalam konteks pendidikan 

merujuk kepada kebebasan terhadap pemikiran dan tindakan tanpa kawalan orang 

lain bagi setiap keputusan yang diambil. Kebebasan terhadap pemikiran bermaksud 

keupayaan para guru untuk membebaskan diri sendiri daripada sekatan, kawalan 

atau kuasa orang lain untuk mencapai hak sama rata dan keadilan sosial dalam 

sistem sosial yang ada khususnya dalam aspek pengajaran di bilik darjah. 

Pembebasan bukan sahaja membebaskan diri daripada penguasaan konteks atau 

persekitaran tetapi juga mengubah masyarakat dan mencapai kuasa yang sama 

dan kawalan di dalam masyarakat (Boog, 2003). 

 

Para guru perlu sentiasa melengkapkan diri dengan ilmu dan kemahiran 

yang terkini untuk meningkatkan kualiti pendidikan semasa dengan sentiasa 

merenung, meneliti, menyoal, menyelidik dan membuat kritikan terhadap amalan 

sendiri dengan membuat refleksi tentang aktiviti pengajaran dan pembelajaran di 

bilik darjah agar dapat menambah baik amalan pengajaran guru agar sejajar 

dengan perkembangan keintelektualan masa kini. Justeru itu amalan kajian 

tindakan mampu memberi ruang pemikiran yang kritikal kepada para guru untuk 

meneliti rutin, amalan dan matlamat (McNiff, 2005). Ini kerana amalan kajian 

tindakan membolehkan para guru untuk menjana ilmu sendiri, meneliti, memahami 

serta menambah baik amalan sendiri di bilik darjah. Ia menjadikan para guru 

mempunyai kemampuan yang tinggi untuk berfikir (intelektual) dan bebas tanpa 

terikat atau terbelenggu dengan kekangan-kekangan yang ada dipersekitaran 

sekaligus mampu menterjemahkan kurikulum yang sedia ada mengikut konteks 

semasa di bilik darjah.  

 

1.2 Latarbelakang Kajian 

Amalan kajian tindakan merupakan penyelidikan pendidikan yang memerlukan 

penyelesaian berbentuk inkuiri bagi meningkatkan kapasiti amalan para guru 

terhadap kualiti pendidikan khususnya di bilik darjah (Elliot, 1981). Justeru itu para 

guru terlibat sepenuhnya dengan penyelidikan dan menjadi penyiasat yang kreatif 

bagi menyelesaikan masalah P&P di bilik darjah. Situasi sebegini sudah pasti 

mengembangkan lagi kesedaran kritikal para guru untuk mengadakan transformasi 

bagi menambah baik pengurusan pengajaran sekaligus mampu menterjemahkan 

kurikulum yang sedia ada di sekolah bersesuaian dengan konteks semasa di bilik 

darjah. Amalan kajian tindakan membolehkan para guru lebih reflektif, kritis, 

sensitif pada transformasi (Elliot, 1991). Schon (1987) juga menambah bahawa 

amalan kajian tindakan mampu memberi ruang, peluang kepada para guru untuk 

menjana ilmu sendiri melalui pemerhatian, pemahaman serta refleksi tentang diri 

dan amalannya serta menjadi seorang pengamal yang reflektif. 

 

Amalan kajian tindakan mampu memberi kesedaran kritikal para guru 

terhadap masalah-masalah dalam pengajaran dan pembelajaran di bilik darjah. Ini 

kerana kajian tindakan sememangnya sesuai dengan masalah dalam proses 

pengajaran dan pembelajaran di bilik darjah yang bersifat setempat (natural 

setting) dan unik. Eilks dan Ralle (2002), dalam Mamlok-naaman R.M dan Eilks, 

2011) menyatakan bahawa emansipasi guru berkembang melalui amalan kajian 

tindakan di bilik darjah. Ini kerana amalan kajian tindakan menjadi satu cara untuk 

merealisasikan idea Habermas tentang emansipasi setiap individu dalam sesebuah 

organisasi seperti di sekolah (Grundy, 1982). Konsep emansipasi ini berkembang 

berasaskan kerangka teori kritikal oleh Jurgen Habermas (1974) yang menekankan 

isu emansipasi dengan memperkasakan individu melalui kesedaran kritikal tentang 

struktur yang menghalang kebebasan dalam diri setiap individu.  

Justeru itu Grundy (1982) mengembangkan konsep emansipasi menerusi 

model Kajian tindakan pembebasan (Emancipatory Action Research) yang 

menekankan konsep kritikal menerusi amalan kajian tindakan dengan penyertaan 

secara kolektif setiap individu dalam setiap transformasi yang dilakukan. Apa yang 

pasti Grundy turut meneruskan ideologi pelopor kajian tindakan iaitu Kurt Lewin 

(1946) yang menekankan tentang keadilan sosial dan menentang 

ketidaksamarataan melalui amalan kajian tindakan. Grundy (1982) menekankan 

tentang tiga idea utama tentang emansipasi setiap individu menerusi amalan kajian 

tindakan iaitu kesedaran kritikal, mengambil kira kekangan-kekangan yang ada 

serta fokus terhadap pembangunan diri. 

 

Ayers (2004) pula menyatakan dalam konteks pendidikan di bilik darjah, 

kesedaran kritikal para guru menerusi penyertaan secara kolektif terhadap 

pembangunan amalan masing-masing menunjukkan wujudnya pengembangan 

emansipasi guru terhadap amalannya di bilik darjah. Ini kerana menurut McNiff dan 

Whitehead (2005) kajian tindakan adalah kajian berbentuk emansipasi, kerana 

mempunyai dua elemen penting iaitu empowerment dan participatory yang 

diperlukan bagi setiap transformasi yang dilakukan. Pada asasnya amalan kajian 

tindakan memberi empowerment  kepada para guru agar lebih bebas dan 

berkeyakinan untuk menentukan amalan mereka sendiri (Mertler, 2011). 

Empowerment  bermaksud keupayaan setiap individu untuk membuat keputusan 

tentang amalan pengajaran berdasarkan data yang diperolehi tentang pelajar dan 

bilik darjah. Keputusan yang dibuat adalah hasil daripada refleksi amalan sendiri, 

perkongsian pengalaman dan idea daripada rakan sekerja melalui amalan kajian 

tindakan (Mertler, 2011). 

 

Ini bermakna amalan kajian tindakan mampu mengembangkan emansipasi 

guru untuk menyelesaikan masalah-masalah semasa pembelajaran di bilik darjah. 

Ini kerana menurut McNiff (1988) amalan kajian tindakan menjadikan para guru 

sentiasa sedar dan bersifat kritikal tentang amalan-amalan yang dilakukan dan 

bersedia untuk melakukan transformasi untuk menambah baik proses pengajaran 

dan pembelajaran di bilik darjah. Amalan kajian tindakan membolehkan para guru 

untuk meneliti amalan pedagogi dan pentaksiran masing-masing bagi 

meningkatkan keberkesanan dalam pengajaran dengan menjana idea-idea baharu 

terhadap amalan pengajaran khususnya dalam konteks pengurusan pengajaran 

guru di bilik darjah. Ini bermakna amalan kajian tindakan mampu membebaskan 

para guru daripada kongkongan kaku terhadap amalan-amalan rutin serta dapat 

meningkatkan amalan profesional. Ini sejajar dengan apa yang dikatakan oleh 

Ayers (2004) bahawa emansipasi guru bermakna kebebasan yang mencakupi 

pembangunan kesedaran kiritikal para guru terhadap amalan pengajaran masing-

masing di bilik darjah.  

 

Walau bagaimanapun apa yang menjadi persoalannya apakah para guru 

yang mengamalkan kajian tindakan dalam konteks negara kita Malaysia mampu 

untuk melakukan transformasi pengurusan pengajaran masing-masing di bilik 

darjah. Kajian ini dilakukan untuk meneroka tentang amalan kajian tindakan oleh 

guru terhadap pengembangan emansipasi masing-masing dan seterusnya 

melakukan transformasi pengurusan pengajaran di bilik darjah. Menurut Ayers 

(2004) emansipasi guru tidak dapat dinilai secara abstrak, sebaliknya kita perlu 

membayangkan maknanya dalam bentuk konkrit dan praktikal. Justeru itu kajian ini 

ingin melihat bagaimanakah amalan kajian tindakan mampu menggerakkan para 

guru untuk mengadakan transformasi pengurusan pengajaran di bilik darjah. Apa 

yang pasti pengembangan emansipasi guru dikenal pasti menerusi transformasi 

pengurusan pengajaran oleh guru di bilik darjah.  

 

1.3 Pernyataan Masalah 

Penyediaan kurikulum dalam sesebuah negara sememangnya lebih didominasi oleh 

pihak pusat dan yang pasti ia sentiasa mengalami perubahan dari semasa ke 

semasa. Situasi sebegini mengembangkan lagi ketergantungan guru dan sekolah 

kepada pihak pusat yang menyebabkan para guru menghadapi kesukaran untuk 

membuat transformasi di sekolah (Halinger, 2002). Walau bagaimanapun dalam 

konteks negara kita perubahan kurikulum masa kini telah mula memberi ruang 

kepada para guru dan sekolah untuk melaksanakan kurikulum sesuai dengan 

konteks semasa di bilik darjah. Ini kerana sebagai pelaksana kurikulum di peringkat 

sekolah, para guru harus merasakan bahawa mereka mempunyai autonomi untuk 

melaksanakan kurikulum mengikut kesesuaian di bilik darjah.  

Persoalannya apakah para guru mampu untuk melakukan transformasi 

dalam pengurusan pengajaran di bilik darjah seiring dengan kurikulum yang 

disediakan. Abdul Rahim (2007) menyatakan bahawa para guru menghadapi 

kesukaran untuk mencapai transformasi intelektual dan lebih suka untuk bersikap 

menghabiskan sukatan pelajaran dan tidak berusaha meningkatkan keberkesanan 

dalam amalan pengajaran di bilik darjah. Habib Mat Som (2005) juga menyatakan 

bahawa para guru di sekolah seboleh yang mungkin ingin menggelak daripada 

terlibat secara aktif dalam pelaksanaan transformasi di sekolah kerana mereka akan 

terpaksa mempelajari kemahiran dan pengetahuan yang baharu dan terpaksa 

menghadiri kursus, seminar dan taklimat yang berkaitan dari semasa ke semasa. 

Ini kerana setiap individu amat sukar untuk membuat transformasi  (Fullan dan 

Miles ,1992) kerana wujudnya perasaan bimbang, konflik, rasa tidak tenteram dan 

kesukaran guru untuk menukar amalan mereka yang sedia ada kepada amalan 

yang baharu atau dalam erti kata yang lain sukar bagi guru tersebut untuk 

mengubah kebiasaan mereka. Situasi sebegini akan menyebabkan kualiti 

pengajaran di sekolah akan turut terjejas disebabkan tidak ada penambahbaikan  

dan pembaharuan yang dilakukan. Apa yang pasti para guru yang sebegini tidak 

berupaya mengembangkan tahap pemikirannya pada tahap optimum agar dapat 

menterjemahkan kurikulum yang disediakan mengikut konteks semasa di bilik 

darjah. 

 

Permasalahan utama yang membawa kepada kajian ini adalah merujuk 

kepada situasi para guru di Malaysia yang mempunyai masalah untuk mentafsirkan 

kurikulum yang sedia ada mengikut konteks semasa di bilik darjah. Permasalahan 

utama kajian ini berpunca daripada kelesuan intelektual para guru dalam 

menyediakan pengurusan pengajaran yang seiring dengan keperluan semasa di 

bilik darjah. Kelesuan intelektual merujuk kepada pemikiran para guru yang tidak 

berkembang, jumud dan terlalu terikat dengan ideologi dan pemikiran yang kurang 

berasaskan rasionalisme dan pemikiran kritis (Abd.Rahim, 2007). Ia berpunca 

daripada wujudnya sikap conformity  dalam diri para guru di sekolah. Sikap 

Conformity bermaksud pematuhan atau akur sama ada dalam bentuk tindakan 

seperti  sikap, kepercayaan dan tingkah laku kepada norma-norma dalam kumpulan 

atau nilai-nilai etika dalam kumpulan (McLeod, 2007). Sikap ini merujuk kepada 

kepercayaan dan tingkah laku para guru di sekolah yang mengabaikan tindakan 

yang lebih realistik. Para guru yang sebegini mempunyai corak pemikiran yang 

mengabaikan konsep ketelusan dalam berfikir terhadap sesuatu perkara dan 

terpaksa bersetuju kerana patuh kepada nilai-nilai etika dalam kumpulan. Situasi ini 

berlaku di sekolah untuk mengelak berlakunya penolakan sosial dalam sesebuah 

organisasi seperti di sekolah. Ini kerana dalam konteks negara kita Malaysia para 

guru masih mempunyai masalah untuk mentafsirkan kurikulum yang sedia ada 

dalam pelbagai konteks di bilik darjah dengan situasi pelajar yang berbeza (Othman 

Lebar, 2012). Situasi sebegini akan menyebabkan kualiti pengajaran di sekolah 

terjejas kerana ketandusan inovasi dan kreativiti para guru dalam menghadapi 

situasi pembelajaran yang kompleks di bilik darjah masa kini.  

 

Walau bagaimanapun amalan kajian tindakan di negara-negara luar  

sememangnya banyak mempengaruhi transformasi perkembangan profesionalisme 

guru khususnya dalam menyusun atur pengurusan pengajaran di bilik darjah. Ia 

mampu meningkatkan pengetahuan dan pedagogi para guru dalam bidang masing-

masing. Mereka mempunyai kuasa autonomi untuk membuat keputusan tentang 

idea-idea baharu dalam pengajaran dan pembelajaran di bilik darjah menerusi 

perkongsian idea dan pandangan sesama mereka. Ini memberi ruang kepada para 

guru yang terlibat untuk melaksanakan transformasi terhadap pengurusan 

pengajaran masing-masing di bilik darjah tanpa bergantung sepenuhnya dengan 

kurikulum yang disediakan. Ia sejajar dengan pernyataan Feldman (2002) bahawa 

transformasi boleh dilakukan menerusi cara yang boleh difahami oleh setiap 

individu dan boleh dicapai melalui amalan kajian tindakan. Justeru itu kajian ini 

dilakukan untuk meneroka tentang pengembangan emansipasi guru melalui amalan 

kajian tindakan sekaligus kemampuan para guru di Malaysia khususnya di negeri 

Sabah yang mengamalkan kajian tindakan untuk melakukan transformasi 

pengurusan pengajaran di bilik darjah. Ini kerana menurut Kemmis (2006) 

transformasi dalam konteks pendidikan juga merujuk kepada perubahan amalan 

pengajaran para guru yang menunjukkan kemampuan para guru untuk 

mentafsirkan kurikulum yang sedia ada bersesuaian dengan konteks semasa di bilik 

darjah. Justeru itu kajian ini dilakukan untuk meneroka tentang amalan kajian 

tindakan terhadap pengembangan emansipasi guru untuk mengadakan 

transformasi pengurusan di bilik darjah. 

 

1.4 Tujuan Kajian 

Tujuan utama kajian ini adalah ingin meneroka tentang amalan kajian tindakan 

terhadap pengembangan emansipasi guru dan menerangkan tentang kemampuan 

para guru yang mengamalkan kajian tindakan untuk mengadakan transformasi 

pengurusan pengajaran guru di bilik darjah.  

 

1.5 Soalan kajian 

a. Bagaimanakah amalan kajian tindakan dapat mengembangkan emansipasi 

guru  dalam pengurusan pengajaran di bilik darjah? 

b. Bagaimanakah amalan kajian tindakan membawa kepada transformasi 

pengurusan pengajaran guru di bilik darjah?  

 

Soalan-soalan susulan dan tambahan yang lain akan digunakan bagi 

mendapatkan maklumat yang lebih lanjut kepada isu yang ditimbulkan berdasarkan 

kesesuaian dan perkembangan data. Soalan-soalan kajian tersebut berfungsi 

memahami serta menghasilkan dapatan-dapatan baharu atau mengukuhkan 

dapatan sedia ada bagi menggambarkan kepentingan kajian ini. 

 

1.6 Objektif  kajian   

a. Meneroka peranan amalan kajian tindakan dalam proses pengembangan 

emansipasi guru dalam pengurusan pengajaran di bilik darjah. 

b. Menerangkan tentang kemampuan guru yang mengamalkan kajian tindakan 

untuk membuat transformasi pengurusan pengajaran di bilik darjah. 

 

1.7 Kerangka kajian 

Asas penyelidikan ini adalah berlandaskan kepada paradigma Social-constructivism-

interpretative-Critical  dimana tujuannya adalah untuk membina dan 

membangunkan pemahaman tentang sosial seiring dengan pengetahuan (Guba 

dan Lincoln, 2005). Oleh kerana kajian ini merupakan kajian interpretif yang 

mengandaikan manusia mencipta dan mengaitkan atau menghubungkan makna-

makna secara subjektif dengan makna-makna antarsubjektif (intersubjective) 

semasa berinteraksi dengan dunia sekeliling mereka. Justeru itu kajian ini adalah 

untuk meneroka dan mencari penjelasan tentang pengembangan emansipasi guru 

melalui amalan kajian tindakan  yang diterjemahkan menerusi transformasi 

pengurusan pengajaran melalui makna yang telah diberikan oleh peserta kajian itu 

sendiri. 

 

 

Rajah 1.1 : Kerangka Kajian. 

Sumber      : Grundy (1982) 

 

Pembinaan kerangka konseptual kajian ini telah diadaptasi daripada model 

kajian tindakan kritikal pembebasan (Critical Emancipatory Action Research). Model 

kajian tindakan ini dibina oleh Grundy (1982) berkonsepkan pembebasan kritikal 

yang berasaskan teori kritikal sosial oleh Habermas (1974). Model ini menekankan 

tentang pembentukkan amalan kebebasan dalam diri individu menerusi kesedaran 

kritikal terhadap amalan untuk setiap perubahan yang ingin dilaksanakan. Teori 

utama yang mendominasi kajian ini ialah teori kritikal sosial (Habermas, 1974). 

Teori ini menekankan tentang konsep emansipasi atau kebebasan individu dengan 

memperkasakan individu dengan kesedaran kritikal untuk mengurangkan ketidak 

adilan dalam struktur sosial walaupun keupayaan untuk melakukannya menghadapi 

pelbagai kekurangan dalam bentuk sosial, budaya dan dominasi politik. Walaupun 

setiap individu menyedari mereka mempunyai kemampuan bertindak untuk 

membuat perubahan namun keupayaan mereka terbatas kerana terpaksa 

menghadapi pelbagai kekangan dalam aspek sosial, budaya dan dominasi politik 

(Grundy, 1982).  

